
ВИТАЛИИ ШЕМЕКЕЕВ ҪУРАЛНАРАНПА - 7 5 ҪУЛ 

Ҫывӑх юлташа 
аса илнӗ май 

Акнӑ тыр-пула чипер шӑтма ӑшӑпа нӳрӗк, илӗхсе аталанма вӗсемсӗр пуҫне 
тата ҫутӑпа тӑрӑ сывлӑш кирлӗ. Турӑ панӑ талант та пушӑ вырӑнта хунаса 
хӑпараймасть. Литература ҫулӗ ҫине тӑрас текенӗн те ачаллах, ҫамрӑклах 
литература сывлӑшӗпе сывласа пурӑнмалла ҫав. 

Иртнӗ ӗмӗрӗн 60-70-мӗш ҫулӗсенче Комсомольски районӗн «Октябрь ялавӗ» 
хаҫат редакцийӗ ҫыравҫӑсем ҫитӗнтерекен хӑйне евӗрлӗ питомник пекехчӗ. 
Ун чухнехи хаҫат ҫумӗнчи литература пӗрлешӗвне ҫӳренӗ, редакцире ӗҫленӗ 
ҫынсенчен ҫиччӗшӗ СССР писательсен союзӗн членӗсем пулса тӑчӗҫ. 

Хаҫатра «Кӗтне» ятарлӑ страница кашни эрнере пекех тухса тӑнӑ. Литпӗр-
лешӳ ларӑвӗсем те вӑхӑтра иртнӗ. Вӗсем пирӗншӗн пултарулӑх урокӗсемех 
пулнӑ. Анчах 60-мӗш ҫулсен пуҫламӑшӗнче куккурус «ӑсти» Н.Хрущев тепӗр 
реформа шутласа кӑларчӗ те, Комсомольски районӗн ҫуррине Патӑрьел рай-
онне, тепӗр ҫуррине Канаш районне куҫарчӗҫ. «Октябрь ялавӗ» хаҫат хупӑнчӗ. 
Литература лару-тӑрӑвӗ те пӑчланчӗ. Редакцире ӗҫлекенсем саланса пӗтрӗҫ. 

Ӑнман реформа нумая пымарӗ. Пирӗн район ҫӗнӗрен чӗрӗлсе тӑчӗ. Район 
хаҫачӗн тата типографии пурлӑхне Патӑрьелне леҫнӗччӗ. Калле курсе килме 
тиврӗ. Район пӗтиччен хаҫата редакцилесе тӑнӑ Л.Таллеров Комсомольскин-
чех пурӑнатчӗ. Ытти хаҫатҫӑсем Канашпа Патӑрьелне кӑна мар, Шупашкарах 
куҫа-куҫа кайнӑччӗ. Эпӗ вара хам ҫуралса ӳснӗ ялтах ачасене вӗрентеттӗмччӗ. 

Нарӑс уйӑхӗнче пирӗн шкул умне парти райкомӗн машини пырса чарӑнчӗ. 
Мана урок пӗтессе кӗтмесӗрех директор патне чӗнтерчӗҫ. Район пӗтиччен ВЛКСМ 
пӗрремӗш секретаре пулнӑ, ҫӗнӗрен чӗрӗлнӗ районта парти райкомӗн иккӗмӗш 
секретарьне суйланнӑ Л.Андреев хӑйӗн юлташне курнишӗн савӑннине пӗрре 
те пытармарӗ, мана ҫупӑрласах илчӗ. Ҫавӑнтах ӗҫрен кӑларма ыйтса хут ҫыр-
тарчӗ те мана района лартса кайрӗ. Эпӗ ҫара кайиччен те редакции яваплӑ 
секретаре пулнӑ та, халӗ те ҫав ӗҫех шанчӗҫ. 

Пуш уйӑхӗнче «Октябрь ялавӗ» ҫӗнӗрен тухма тытӑнчӗ. Хамӑрӑн типогра-
фие йӗркелесе яричченех ӑна пичетлеме Канаша хутлама тиврӗ. 

Саланса пӗтнӗ хаҫатҫӑсем таврӑнчӗҫ. Ҫырусен пайне ертсе пыма кӑна ҫын 
пулмарӗ. Вара унччен хаҫат ҫумӗнчи литпӗрлешӳ ӗҫне хастар хутшӑннӑ сын-
сене аса илме тытӑнтӑмӑр. В.Шемекеев хушамачӗ чи малтан сиксе тухрӗ. 

Ҫунат сарнӑ кайӑкӑн вӗҫсе хӑпармаллах. Чӑваш литературин лаҫҫи вӑл -
Шупашкар. Пӗрре хупӑнса тепре уҫӑлнӑ хаҫат редакцийӗнче ӗҫлекенсене рес-

публика ертӳҫисем хаклатчӗҫ. Вӗсене пӗрерӗн-пӗрерӗн Шупашкара, ытти райо
на куҫара-куҫара кайма тытӑнчӗҫ. Пысӑкрах та сумлӑрах вырӑна. Л.Таллерова 
«Коммунизм ялавӗ» хаҫатӑн культура пайне ертсе пыма шанчӗҫ. 

Л.Таллеровӑн пӗрремӗш кӗнеки, очерксен пуххи, районта ӗҫленӗ чухнех пи-
четленсе тухнӑччӗ. Анчах Шупашкара куҫнӑ-куҫманах литература ӗҫне пуҫӗ-
пех кӳлӗнме май пулмарӗ унӑн, пӗр повеҫпе калавсенчен тӑракан «Хурӑн шывӗ» 
пичетрен тухиччен самаях вӑхӑт иртрӗ. «Писательсен хаҫат ӗҫӗнче нумай тыт-
ӑнса тӑма юрамасть, эпӗ, ав, хама шеллемерӗм, хаҫат ӗҫне ытларах та патӑм», 
- тесе Лаврентий Васильевич темиҫе те каланӑ. «Ҫӑлтӑр витӗр ҫул курӑнать» 
роман пек калӑплӑ произведени ҫырнӑ чухне писателен ик алла пӗр ӗҫ кӑна 
пулмалла. Ҫавӑнпа вӑл «Тӑван Атӑл» редакцине куҫрӗ. Пӗр хушӑ журнал 
редакторе пулнӑ хыҫҫӑн профессионал ӗҫне куҫма та май тупрӗ-тупрех. Халӗ 
ӗнтӗ ҫулӗсем те сахал мар пулин те паян та тухӑҫлӑ ӗҫлекен прозаиксен шут-
ӗнчех. 

Хаҫат редакторе улшӑниччен маларах ял хуҫалӑх пайне ертсе пынӑ Г.Маль
цева Йӗпреҫ районӗн «Ҫӗнтерӳшӗн» хаҫачӗн редакторе пулма куҫарса кайнӑччӗ. 
Вӑл унта нумай тытӑнса тӑмарӗ, Шупашкар ҫывӑхӗнчи Кӳкеҫре «Ленинец» ха-
ҫат редакцийӗнче ӗҫлеме тытӑнчӗ. «Кӗтне» литпӗрлешӗвӗн хастарӗ пулнӑ Г.Чар-
жова тӳрех унта ӗҫ тупса пачӗ. Ку вӗсемшӗн иккӗшӗншӗн те хӑйне евӗрлӗ 
трамплин пулчӗ. Геннадий Степановича малтан «Капкӑн» редакцине илсе 
кайрӗҫ. Унтан вал писательсен союзе ҫумӗнчи илемлӗ литература пропаган-
дин бюровне куҫрӗ. Шилӗк ҫине тухсан эстрада артисчӗсенчен нимпе те кая 
марччӗ вӑл, хӑй хайланӑ кулӑш произведенийӗсене пӑхмасӑр калама питӗ ӑста-
ланса ҫитнӗччӗ. Г.Чаржов Чӑваш кӗнеке издательствине ӗҫлеме куҫрӗ. 1974 
ҫултанпа мӗн пенсие тухиччен илемлӗ литература редакторе пулчӗ. Вӑл Мус-
каври М.Горький ячӗпе таракан Литература институтӗнче Ленин премийӗн ла-
уреачӗн Е.Исаевӑн семинарӗнче те вӗреннӗ. Вырӑссен паллӑ поэчӗ Г.Чаржова 
иккӗмӗш Ухсай тесех хакланӑ. Унӑн пултарулӑхне тивӗҫлипе хак паман-ха эпир. 
Ҫитменнине вӑл хӑйне хӑй рекламӑлама пӗлмест. 

Ф.Агивер Шупашкара куҫсан пӗр хушӑ Чӑвашрадиора ӗҫлерӗ. М.Горький 
ячӗллӗ Литература институтӗнчи литература курене пӗтерсе таврӑнсан писа
тельсен союзӗн правлени председателей ҫумӗ пулчӗ. Унтан, пирӗн ҫӗршывра 
та «демократи самани» пуҫланса кайсан, журналсен редакторӗсене те писа
тельсен пухӑвӗсенче суйлама тытӑнтӑмӑр. Ф.Агивер «Тӑван Атӑл» журнал 
редакторне суйланчӗ. Кӑшт вӑхӑтран ӑнах писательсен союзӗн правлени пред
седателе пулма шанчӗҫ. 

В.Шемекеевӑн та вӗҫсе кайма черет ҫитрӗ. Мана тӑватӑ ҫул Муркаш рай-
онӗн «Ҫӗнтерӳ ялавӗ» хаҫачӗн редакторе пулса ӗҫленӗ хыҫҫӑн Шупашкара 
Чӑваш кӗнеке издательствин директорне куҫарчӗҫ. «Хӑвӑн вырӑнна кама 
сӗнетӗн?» - тесе ыйтрӗҫ. «Ҫавна», - терӗм иккӗленмесӗр-тумасӑр. 

Пирӗнпе пӗрле ӗҫленӗ ҫынсенчен тепри Г.Уткин Аслӑ Каҫалтах тытӑнса 
юлчӗ-ха. Район хаҫачӗн редакторе пулса чылаях ӗҫлемелле пулчӗ унӑн. 
Ӑнах тата парти райкомӗн пӗрремӗш секретарьне суйларӗҫ, район «хуҫи» 
туса хучӗҫ. Ҫапах та пирӗн йыш такӑрлатнӑ сукмакпах утма тиврӗ унӑн та 

- Шупашкара куҫса килсен «Хресчен сасси» хаҫат редакторӗн ҫумӗ пулчӗ. 
В.Шемекеевӑн «Тӑван ҫӗршыв» сӑвви 1957 ҫултах «Тӑван Атӑл» журналта 

пичетленсе тухнӑччӗ. Ӑна ятлӑ-сумлӑ композиторах кӗвве хывнӑччӗ. Те ҫакӑ 
хавхалантарса ячӗ сӑвӑ авторне, те Турӑ панӑ таланчӗ ҫавӑ пулчӗ: В.Шемекеев 
юрӑ кӗвӗлекенсемпе ҫывӑхланма тытӑнчӗ. Комсомольскинче ӗҫленӗ чухнех 
кунти Культура ҫурчӗн баянисчӗпе В.Митюковпа иккӗшӗ темиҫе юрӑ та 
ҫырнӑччӗ. Вӗсене халӗ те юрлаҫҫӗ Аслӑ Каҫал ҫыннисем. Муркаша ӗҫлеме 
куҫсан Виталий Дмитриевич кунти Культура ҫурчӗн илемлӗх ертӳҫипе Юрий 
Жуковпа туслашсах кайрӗ. Шупашкара куҫсан Ю.Кудаковпа пӗр кӗвӗ тупайрӗ. 

В.Шемекеев сӑввисемпе пирӗн композиторсем ҫырнӑ юрӑсенчен чылайӑшӗ 
халӑх юррисемех пулса тӑчӗҫ. 

Писателей, уйрӑмах поэтӑн, ҫӑкӑрӗ мӗн тери йывӑрлӑхпа тупӑннине кала-
масӑр чӑтаймастӑпах. Писатель ҫӑкӑрӗ «гонорар» ятлӑ. Патшалӑх чиновникӗ-
сем талантлӑ ҫын укҫасӑрах талантлӑ ҫырать тесе мӑшкӑлланине те тӳсме 
тивнӗ. «Писателей мӗншӗн директортан нумайрах укҫа илмелле?» - тенине те 
илтнӗ. Прозаиксем темле тесен те саплаштаркаласа пурӑнаяҫҫӗ-ха, анчах по-
этӑн - пуҫ хыҫмалла та хыҫмалла. Сӑвӑ кӗнекисен тираже патшапа генсек 
вӑхӑчӗсенче те пӗчӗк пулнӑ. Тӑкакӗсене проза кӗнекисен шучӗпе саплаштар-
ма тивнӗ. Мускавра та, Шупашкарта та сӑвӑ кӗнеки кӑларма ҫав тери йывӑрччӗ. 
Халӗ, пурне те пасар саккунӗпе кӑна пурӑнма хистенӗ чухне, патшалӑх чун 
апатне те шоу-бизнес тунӑ хыҫҫӑн, пирӗн ҫӗршывра поэтсем ҫӑкӑрсӑрах тӑрса 
юлчӗҫ. Ирӗксӗрех советсен вӑхӑтне аса илетӗн. Ун чухне шӑпах сӑвӑҫсене 
пулӑшма писательсен союзӗсен ҫумӗнче илемлӗ литература пропагандин бю-
ровӗсене йӗркеленӗччӗ. Пропаганда ушкӑнӗсем йышлӑ пулман: пӗр юрӑҫпа 
пӗр музыкҫӑ, икӗ сӑвӑҫ. Урӑхла каласан, «Волга» машинӑна вырнаҫакан ушкӑн. 
Ялсене кайсан кунне икшер-виҫшер хут халӑх пуҫтаратчӗҫ вӗсем. Эпӗ хам та 
ҫӳрекеленӗ пропаганда ушкӑнӗпе пӗрле. Пур ҫӗрте те, уйрӑмах республика 
тулашӗнче, пире ҫав тери тарават кӗтсе илетчӗҫ. В.Шемекеев 1986 султан пуҫ-
ласа пропаганда бюровӗ хупӑничченех унта ӗҫлерӗ. 

Поэтсем те ҫӑкӑрлӑ пулччӑр тесен ҫӗнӗрен чӗртсе тӑратмалла ҫав пропа
ганда бюровӗсене. Ячӗ килӗшмест пулсан улӑштарма та пулать. 

В.Шемекеев та, ытти нумай сӑвӑҫ пекех, хӑй пурӑннӑ чухне виҫ-тӑватӑ кӗне-
ке кӑна кӑларса ӗлкӗрейрӗ. Пӗрремӗш сӑвви республика журналӗнче кун ҫути 
курнӑ хыҫҫӑн пӗрремӗш кӗнеки тухиччен унӑн чӗрӗк ӗмӗре яхӑнах кӗтмелле 
пулчӗ. 

Поэт хӑй пирӗнтен уйрӑлса кайсан мӑшӑрӗ Галина унӑн сӑввисене пухса 
«Юрату эрехне эп ӗҫсе пӗтермен» ятпа алла тытмалӑх кӗнеке кӑларчӗ. 

Кӗнеке ятӗнченех кунта ӗнтӗ юрату лирикине пуҫтарнӑ теме пулать. Ҫапла, 
пур унта юрату лирики те. Анчах эпё Шемекеева публицист тенӗ пулӑттӑм. 
«Маленков стакане» сӑвва авторе пропаганда ушкӑнӗпе ҫӳренӗ чухне час-ча
сах калатчӗ те, ҫынсем шухӑша кайса, пуҫ чиксе итлесе ларатчӗҫ: 

Ӗмӗрӗ стаканӑн вӑрӑм пулчӗ, 
нумайччен янрарӗ чапӗпе. 
Тӑрӑхларӗ пирӗнтен вӑл, кулчӗ, 

ун шапи паян тинех, ак, тулче -
Сӑввӑма вӗҫлес кӑмӑлӑм пурччӗ 
Ҫакӑн пек вӗри сӑмахсемпе. 

Кӑмӑл пур, анчах та вӗҫлеетне? 
Пит-куҫне эрехпеле пӗветнӗ 

черетсем паян та-ҫке пин-пин... 
Стакана анчах халь пӗчӗклетнӗ. 
Маленковӑн мар вӑл - урӑххин. 

В.Шемекеевӑн гражданла лирики хӗрӳллӗ, йыхравлӑ, вӗри туйӑмлӑ. Кӗне-
кене калӑпланӑ чухне сӑвӑсене темӑсем ҫине пайламан, ҫавӑнпа публицистла 
сӑвӑсем палӑрсах тӑмаҫҫӗ пек. Чӑвашлӑх теми поэтсен пултарулӑхӗнче пурин 
те тенӗ пекех пур. Шемекеевӑн вӑл курӑмлӑрах та пулӗ. 

Эпӗ ентешӗмӗн пултарулӑхне туллин тишкерсе хак парас тӗллев тытман. 
Аннотаци чӗлхипе каланипех ҫырлахасшӑн. 

Эпӗ вӑл хӑй пултарулӑхӗнче ҫыннӑн пурнӑҫри вырӑнӗ пирки философла 
шухӑшласа ҫырнине уйрӑмах палӑртнӑ пулӑттӑм. Вӑл ырӑпа усала пайӑр-
ланӑ. Туслӑхпа юратӑва мухтанӑ. Ҫын чунне чи пысӑк пуянлӑх тунӑ. 

В.Шемекеев пеней ҫулнелле ҫитсе пынӑ чухне пирӗн ҫӗршывра «демокра-
ти самани» хуҫаланатчӗ. Пултарулӑх союзне чапшӑн хыпса ҫунакан ҫынсем 
ертсе пыма тытӑнчӗҫ. Вёсен пӗртен-пӗр саккун кӑначчӗ: чӑваш литературине 
мансӑр пуҫне никам та кирлӗ мар. Ҫав ҫулсенче тивӗҫлӗ канӑва тухнисен пӗчӗк 
пенсипех ҫырлахма тиврӗ. Мана писательсен союзӗн правлени председа
телей штатра тӑман ҫумӗ тунӑччӗ. Пӗр ларура ҫак ыйтӑва хускатрӑм: «Унччен 
пулнӑ йӗркене тавӑрар-ха», - терӗм. Персональнӑй пенсие пӑрахӑҫланӑ, «Ӗҫ 
ветеране» ят илнисене вара ҫӑмӑллӑхсем параҫҫӗ. Халӗ ку ята камсене тата 
мӗншӗн Панине пурте пӗлетпӗр. Хаҫатсем ун ҫинчен ҫырсах тӑраҫҫӗ. Ун чухне 
апла марччӗ. Раҫҫей писателӗсен союзӗн яваплӑ секретарӗпе М.Числовпа 
ҫыхӑнтӑм. Вӑл вырӑнти пеней фондне кайма сӗнчӗ. Ун чухне «Ӗҫ ветеране» 
ята Раҫҫей писателӗсен союзӗн Хисеп грамоти пулсан та панӑ. В.Шемекеевӑн 
ветерансен ретне тӑма пулӑшакан нимӗнле награда та ҫукчӗ. Хӑйӗн ҫыравҫӑ 
стаже (ӑна пӗрремӗш произведени пичетленнӗ кунран шутлаҫҫӗ) 40 султан та 
иртнӗччӗ. 6 ҫыравҫа Раҫҫей писателӗсен союзӗн Хисеп грамотине, В.Шемеке-
ева Раҫҫей Культура министерствипе Раҫҫей профсоюзӗсен Тёп Канашӗн Хи
сеп грамотине, Н.Теветкеле Раҫҫей Культура министерствин Хисеп грамотине 
илме тӑратрӑмӑр. Ун чухне 7 писатель Рассей Федерацийӗн «Ӗҫ ветеранӗсем» 
пулса тӑчӗҫ. В.Шемекеев вал ята та илме ёлкёреймерё: Хисеп хучӗ ӑна пы-
тарнӑ кунсенче кӑна килсе ҫитейрӗ. 

Пёр сывлӑшпа сывласа ураланнӑ, пёр сукмакпах утса литература ҫулӗ ҫине 
тухнӑ ҫынсен пултарулӑх шӑпи тӗрлӗрен пулчӗ. Пурнӑҫӗ ӑнмасан ача-пӑча 
яланах ашшӗ-амӑшне айӑплать. «Кӗтне» ҫуратнӑ ҫыравҫӑсен вӑл йӑла ҫук-ха. 
Ҫапах та Турӑ панӑ талантӑн тӑрлавсӑр шӑпи мӗнрен килнине пӗлесех килет. 

Денис Гордеев, 
халӑх писателе 


